
««ՊԱՏԱՆԻ ԵՐԱԺԻՇՏՆԵՐԻ ԴԱՍԱԿԱՆ ԵՎՐԱՏԵՍԻԼ» 22-ՐԴ ՄՐՑՈՒՅԹ» ՆԱԽԱԳԾԻ ԻՐԱԿԱՆԱՑՄԱՆ ԾԱԽՍԵՐԻ ՆԱԽԱՀԱՇԻՎԸ ՀԱՍՏԱՏԵԼՈՒ, «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ»
 ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը 
   Որոշման նախագծի ընդունումը բխում է ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված «Հայաստանի Հանրապետության կառավարության 2021-2026 թվականների գործունեության միջոցառումների ծրագրի» 37-րդ և 42-րդ կետերից, ինչպես նաև Հայաստանում «Պատանի երաժիշտների դասական Եվրատեսիլ» 22-րդ մրցույթի միջազգային մակարդակի և պատշաճ կազմակերպման պահանջից։ Նման մասշտաբային միջոցառումը պահանջում է նպատակային ֆինանսավորում, քանի որ համարվում է պետական կարևորության իրադարձություն: 
 2. Ընթացիկ իրավիճակը և խնդիրները
«Պատանի երաժիշտների Եվրատեսիլ» (Eurovision Young Musicians) նախագիծը միջազգային մրցույթ է, որը կազմակերպվում է European Broadcasting Union-ի կողմից: Առաջին անգամ մրցույթը անցկացվել է 1982 թվականին: Մասնակից պատանի երաժիշտները (մինչև մոտ 18–19 տարեկան)ները ներկայացնում են իրենց երկիրը և կատարում գործիքային դասական ստեղծագործություններ: Հաղթողը ընտրվում է պրոֆեսիոնալ ժյուրիի կողմից (ոչ թե հեռուստադիտողների քվեարկությամբ): Այս տարի «Պատանի երաժիշտների դասական Եվրատեսիլ» 22-րդ մրցույթը անցկացվելու է ս.թ. հունիսի 6-ին Հայաստանում՝ աշխարհահռչակ հայ կոմպոզիտոր Արամ Խաչատրյանի ծաննդյան օրը: Այս կապակցությամբ, հունիսի 1-ից Հայաստան կժամանեն 11 երկրների պատվիրակություններ։ Համերգը կհեռարձակվի եվրոպական մի շարք հեռուստաընկերությունների ուղիղ եթերում։ Միջոցառման իրականացման ընթացքում՝ բացի հիմնական համերգից, պատվիրակության անդամների, մրցույթի մասնակիցների,  հատուկ հյուրերի համար կկազմակերպվեն մշակությանին մի շարք միջոցառումներ՝ այն է. Եվրատեսիլի 22-րդ մրցույթի բացման արարողությունը, ժամանցային ծրագրեր, այցելություն թանգարաններ, արվեստի կենտրոններ և այլն: Միջոցառումը կանցկացվի «Հայաստան. վայր, որտեղ դասական երաժշտությունը միավորում է» խորագրի ներքո: Միջոցառումն իրականացվելու է Հայաստանի Հանրային հեռուստաընկերության կողմից:

3. Կարգավորման նպատակը և բնույթը
Կարգավորման նպատակն է ապահովել «Պատանի երաժիշտների դասական Եվրատեսիլ» 22-րդ մրցույթի պատշաճ իրականացումը: Մրցույթի կազմակերպման համար անհրաժեշտ է  665 000.0 հազար դրամ (ներառյալ ԱԱՀ) գումար։ Կարգավորումն ունի ֆինանսատնտեսական բնույթ և ուղղված է արդյունավետորեն ապահովելու պետական կարևորության մշակութային միջոցառումը։ 

4.Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության կրթության, գիտության, մշակույթի և սպորտի նախարարության մասնագետների կողմից։
5. Իրավական ակտի կիրարկման դեպքում ակնկալվող արդյունքը
Միջոցառման իրականացումը կնպաստի դասական երաժշտության հանրահռչակմանը, տարածմանը, ինչպես նաև Հայաստանյանն իր մշակութային ժառանգությամբ և տաղանդավոր պատանիներով աշխարհին ներակայացնելուն, աշխարհի տարբեր երկրների հետ մշակութային կապերի ամրապնդմանը և համագործակցության հետագա զարգացմանը, ինչպես նաև Հայաստանի միջազգային ճանաչելիության և վարկանիշի բարձրացմանը։
Ծրագիրը նաև կնպաստի Հայաստանի մշակութային կյանքի աշխուժացմանը՝ ստեղծելով նպաստավոր պայմաններ մշակույթի հասանելիության և մատչելիության բարձրացման համար։
Ծրագրի հիմնական շահառուներն են Հայաստանի երաժշտասեր հասարակությունը, ինչպես նաև Հայաստանում գտնվող զբոսաշրջիկները։ Միջոցառմանը նախատեսվում է 1000 հանդիսատես, 100 և ավելի հյուրեր և զբոսաշրջիկների հոսք՝ նկատի ունենալով մրցույթի միջազգային հեղինակությունը:

6. Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն
«Պատանի երաժիշտների դասական Եվրատեսիլ» 22-րդ մրցույթի կազմակերպման համար Հայաստանի Հանրապետության կառավարության որոշման ընդունմամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների ավելացում կամ նվազեցում չի առաջանում: 
Նախատեսվող  665 000.0 հազար դրամն առաջարկվում է հատկացնել ՀՀ կառավարության պահուստային ֆոնդից: 
7. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն
7.1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
7.2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:
8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
   Որոշման նախագիծը համահունչ է Մշակույթի պահպանության, զարգացման և հանրահռչակման 2023-2027 թթ. ռազմավարության Մասնավոր նպատակ 4.1 (Մշակութային և արտաքին քաղաքականության համադրում և ներդաշնակեցնում) և 4.2 (Հայաստանի ճանաչելիության բարձրացում) կետերին, ինչպես նաև Հայաստանի Հանրապետության կառավարության 2021-2026 թվականների գործունեության միջոցառումների ծրագրի Մշակույթ բաժնի 33 կետին՝ Հայ մշակույթի հանրահռչակում, հանրային լայն մասնակցության ապահովում մշակութային կյանքին:
9. Այլ տեղեկություններ.
Չկան:



